
Vuk’uzenzele

 Dokotela Vho Ethel Zulu vha khou 
rangaphanḓa tshumelo dza bulasini 
yavho hu ne vha ṱavha zwibveledzwa 
zwa oganiki na u fuwa khuhu dzi sa 
valelwi dzihokoni zwi ne vha rengisela 
mavhengele a tsini.
 Tshifanyiso tsho ṋetshedzwa nga Dokotela Vho Zulu.

 NYANGAREDZO

Mabindu maṱuku a ṱuṱuwedzwa 
u ita khumbelo dza thikhedzo
Nosihle Shelembe 

Minisṱa wa Mve-
ledziso ya Ma-
bindu Maṱuku, 

Vho Stella Ndabeni-Abra-
hams, vho ṱuṱuwedza 
mabindu maṱuku a wana-
laho zwikolobulasi na kha 
vhupo ha mahayani uri a 
ite khumbelo ya thikhedzo 
nga kha Mbekanyamushu- 
mo ya Mabindu Maṱuku a 
Tshikolobulasi na Vhupo 
ha Mahayani (TREP).

“Ro ḓiimisela u lwa na vhu- 
shayamushumo na vhushai, 
fhedzi ri dovha ra vha na 
vhuḓifhinduleli ha u alusa 
ikonomi,” vho ralo Minisṱa 
Vho Ndabeni-Abrahams.

Vha tshi khou amba kha 
Semina ya Vhaswa ya 
SheTradesZA ye ya vha hone 
zwenezwino ngei Pretoria, 
Minisṱa vho ri masheleni a 
nṱhesa a TREP zwa zwino 
ndi R1 miḽioni, hune tshipiḓa 
tshithihi tshao tsha vha 
mundende tshiṅwe tsha vha 
ḽounu. 

Vhoramabindu vhaṱuku 

vha re vhuponi ha maha- 
yani na vha zwikolobulasi 
vha nga ita khumbelo ya 
thikhedzo, i katelaho nda- 
mbedzo, nga kha fomo ya 
khumbelo yeneyo nthihi u 
bva kha Zhendedzi ḽa Mve-
ledziso ya Mabindu Maṱuku 
(SEDA), na Zhendedzi 
ḽa Masheleni a Mabindu 
Maṱuku (SEFA), Tshikwama 
tsha U manḓafhadza tsha 
Lushaka (NEF) na Zhendedzi 
ḽa Mveledziso ya Vhaswa ḽa 
Lushaka (NYDA).

Vhaṋe vha mabindu 
vha fanela u vha vha 
vhoṅwaniwapo vha ḽa Afrika 
Tshipembe.

Zwikimu zwi tevhelaho zwi 
khou wanala kha vhorama- 
bindu maṱuku vho lugelaho:
• Mbekanyamushumo ya 

thikhedzo ya dzibekhari 
ṱhukhu na mabindu a u 
rengisa maḽegere

• Mbekanyamushumo 
ya thikhedzo ya zwa u 
lugisa mimoḓoro na zwa 
makhanikhe (khathihi na 
mavhengele a zwikirepe 
zwa mimoḓoro o ḓiimi- 

saho nga oṱhe na mabindu 
maṱuku a zwa mimoḓoro a 
si a fomaḽa)

• Mbekanyamushumo ya 
thikhedzo ya dzibutshari  

• Mbekanyamushumo ya 
thikhedzo ya mabindu 
maṱuku a zwiambaro, 
mikumba na zwa malabi

• Mbekanyamushumo ya 
thikhedzo ya zwa ndo- 
ndolo ya muvhili

• Mbekanyamushumo ya 
thikhedzo ya zwiphaza

• Mbekanyamushumo ya 
thikhedzo ya zwa u bika 
zwiḽiwa na tshisanyama

U ḓiṅwalisa hu nga itwa 
kha smmesa.gov.za. khathihi 
na u ṋetshedza zwidodo- 
mbedzwa zwi ṱodiwaho.

Kha ndingedzo dza u 
khwaṱhisedza uri matshi- 
mbidzele a ndambedzo ya 
mabindu maṱuku a khou 
tshimbila zwavhuḓi nahone 
ha konḓi, muvhuso u khou 
lwela u ṱanganya zwiimiswa 
zwa mabindu maṱuku. 

“Zwa zwino ri kati na u 
ṱanganya SEFA na SEDA 
khathihi na Zhendedzi ḽa 

Mveledziso ya Dzibannga 
dza Tshumisano.”

Mbekanyamu- 
shumo ya SheTrades 
Vho Ndabeni-Abrahams 
vha ri nga kha vhurangeli 
ho vhalaho, muvhuso wo 
thusa sekhithara ya mabindu 
maṱuku u aluwa na u sika 
mishumo ine ya khou ṱoḓea 
vhukuma.

“Muhasho wa Mveledziso 
ya Mabindu Maṱuku na 
vha SEDA vho vhumba 
vhushumisani na vha 
International Trade 
Centre (ITC), u ḓisa 
mbekanyamushumo ya  
SheTrades kha ḽa Afrika 
Tshipembe, na u vhumba 
SheTradesZA hub.

“Mbekanyamushumo yo 
livhiswa kha u manḓafhadza 
mabindu a vhafumakadzi 
uri vha vhambadzele fhano 
hayani, kha madzingu na kha 
dzitshaka. Senthara i tikedza 
u khwaṱhiswa ha zwikili zwa 
bindu na vhuṱaṱisani kha 
vhoramabindu maṱuku a vha 
vhafumakadzi vha Afrika 

Tshipembe vha linganaho 
10 000 lwa tshifhinga tsha 
miṅwaha miṋa,” vho ralo 
Minisṱa.

Vhoramabindu vha 
vhafumakadzi vha ṱoḓaho u 
swika 3 000 vho no ṅwaliswa 
kha  SheTradesZA Hub 
nahone vho wana ngudo nga 
kha inthanethe  (e-learning) 
ya mahala na khwiniso 
kha kushumele kwa zwa 
mabindu.

SheTradesZA Hub i ḓo 
dovha ya khwinisa tswikelelo 
kha vhubindudzi kha 
mabindu a vhafumakadzi na 
u ṱuṱuwedza zwikhala zwa 
bindu.

“U shela mulenzhe ha 
SEDA na muhasho kha 
SheTradesZA Hub zwi 
sumbedza vhuḓikumedzeli 
hashu kha u bveledzisa 
na u khwaṱhisedza 
u manḓafhadzwa ha 
vhafumakadzi vha Afrika 
Tshipembe,” vha ralo Minisṱa 
Vho Ndabeni-Abrahams. 
– SAnews.gov.za

U wana mafhungo nga 
vhuḓalo nga ha Seda 

vha founela  
0860 663 7867 imeiḽi  

info@seda.org.za kana 
vha loga kha  

www.seda.org.za.

Ri nga zwi kona nahone ri ḓo shuma nga nungo dzoṱhe 
u fhelisa u khaulwa ha muḓagasi nga u sielisana 

Kha vhege dzi si 
gathi dzo fhira-
ho, u khaulwa ha 

muḓagasi nga u sielisana 
ho kalulaho ho khakhisa 
zwihulwane ikonomi ya- 
shu  na u vhanga vhuleme 
vhuhulu kha Maafrika 
Tshipembe vhoṱhe.

Ḽuṱa lwa 6 lwa u khaulwa 
ha muḓagasi nga u sielisana 
lwo vhangwa nga ndozwo 
ya megawatsi (MW) dzi fhi-
raho 18 000 dza khaphasithi 
ya mveledzo zwo vhangwa 
nga u tshinyala ha yuni-
thi na tshiṱereke tshi siho 
mulayoni nga vhashumi 
vha Eskom.

Nga murahu ha tshifhinga 
tshi fhiraho miṅwaha 
ya fumi ya ṱhahelelo 
dza muḓagasi, Maafrika 
Tshipembe vha na pfanelo 
ya u dinalela. Nga zwifhi- 
nga zwi raliho, u pfa u nga a 
zwi nga ḓo swika hune zwa 
ḓo fhela.

Fhedziha, musi u khaulwa 
ha muḓagasi nga u sielisana 
hu tshi vhonala hu tshi 

khou tou ṋaṋa, ngoho ndi 
ya uri ro no dzhia vhu-
kando ha ndeme ho vhalaho 
u tandulula ṱhahelelo kha 
nḓisedzo ya muḓagasi.

Zwa ndeme zwine ra khou 
tea u ita zwone u thoma ndi 
uri hu vhe na vhudziki kha 
sisiṱeme ya muḓagasi. Musi 
sisiṱeme i tshi khou vhuelela 
ngonani na khaphasithi  
ya mveledzo i tshi khou 
vhuedzedzwa, Eskom i 
ḓo kona u fhungudza u 
khaulwa ha muḓagasi nga 
u sielisana ha vha kha luṱa 
lwa fhasi.

Thendelano yo swikele- 
lwaho vhukati ha Eskom na 
madzangano a vhashu- 
mi i ḓo ita uri mushumo 
wa ndeme wa u lugisa u 
tshimbile na u ita uri yuni-
thi dza u engedzedza dzi 
dovhe dzi shume. Muṱala 
wa pfukiselo u bva Cahora 
Bassa ngei Mozambique 
wo vhuedzedzwa, zwe zwa 
engedza 600 MW kha giridi, 
na Yuniti ya 6 ya Medupi 
yo vhuedzedzwa u shuma 

nga Mugivhela, zwa enge-
dza iṅwe 720 MW. Yunithi 
dza u engedzedza dzi 
khou lavhelelwa u dovha 
dza shuma, zwine zwa 
ḓo dovha zwa fhungudza 
ṱhahelelo ine ya vha hone 
zwino. 

Nga tshifhinga tshenetshi, 
mazhendedzi a vhutevhedzi 
ha mulayo a khou shuma 
nga nungo dzoṱhe u lwa na 
zwiito zwa u tshinyadza, 
vhuvhava na vhufhura 
kha sekhithara ya Eskom u 
fhelisa tshutshedzo dzine 
zwiito izwi zwa vhugevhe- 
nga zwa khou ḓisa kha 
sisiṱeme ya muḓagasi.

Mafheleloni, ngoho ndi 
ya uri ri khou fanela u 
engedza khaphasithi kha 
giridi. Hezwi zwi ḓo sika 
tshikhala tsha uri Eskom 
i kone u ita mushumo wa 
ndeme wa ṱhogomelo na u 
engedza u shuma zwavhuḓi 
ha mushinzhi wayo. I ḓo 
dovha ya sika tshitsireledzi 
u itela uri naho yunithi dzo 
vhalaho dzi nga tshinyala 

nga tshifhinga tshithihi, 
dziṅwe mveledzo dzi nga 
shumiswa.

Ḽiṅwe ḽa maga a u thoma 
ḽe nda ḽi dzhia nga 2018 ho 
vha u vusuludza mbeka- 
nyamushumo ya thengo ya 
fulufulu ḽi vusuludzwa- 
ho. U engedza kha thengo 
ya khaphasithi ya mve-
ledzo ntswa nga kha 
mbekanyamushumo iyi, 
nyengedzedzo kha kha- 
phasithi yo randelwaho ya 
u wana ḽaisentsi ya thande- 
la dza mveledzo ntswa u 
swika kha 100 MW zwi 
amba uri vhabindudzi vha 
phuraivethe a vha tei u 
vha na ḽaisentsi ya u fhaṱa 
zwiimiswa zwa mveledzo u 
swika kha muelo uyu. Mvu-
suludzo iyi i leluwaho yo 
vulela khonadzeo khulwane 
dza vhubindudzi. 

Eskom yo ṋetshedza 
mavu tsini na zwiṱitshi zwa 
muḓagasi zwine zwa vha 
hone u itela vhubindudzi ha 
phuraivethe kha thandela 
dza fulufulu ḽi vusulu- 
dzwaho. Tshandukiso dza 
dizaini dzo khunyeledzwa 
u khwinisa kushumele kwa 
yunithi dza 1, 2 na 3 dza 
Medupi nahone vha kati na 
yunithi dza 5 na 6.

Musi mishumo iyi i ya 
vhuṱhogwa nahone i tshi 
ḓo aṋwa mitshelo kha 
miṅwedzi i khou ḓaho, zwi 
tou vha khagala uri a i ngo 
lingana kha uri i nga tandu-
lula thaidzo ye ra livhana 
nayo.

Zwe ra ṱangana nazwo 
kha vhege dzi si gathi dzo 
fhiraho zwo ri sumbedza 
uri ri khou tea u ita zwinzhi 
nahone ri khou tea u zwi ita 
nga u ṱavhanya.

A zwi pfasesei uri shango 
ḽi fanaho na ḽashu – ḽi re na 

zwikili, vhukoni na zwiko 
zwine ra vha nazwo – ḽa tea 
u livhana na ṱhahelelo ya 
muḓagasi.

Kha vhege dzi si gathi 
dzo fhiraho, ro vha ri khou 
shuma na Dziminisṱa dzo 
teaho na vhaofisiri vha-
hulwane kha maga a u 
engedzedza o fhambanaho 
u ṱavhanyisa ndingedzo 
dzoṱhe u itela u engedza 
nḓisedzo ya muḓagasi 
yashu. Mulaedza u kha-
gala: hetshi a si tshifhinga 
tsha u shuma nga nḓila 
yo ḓoweleaho. Ri khou 
fanela u dzhia vhukando 
ho khwaṱhaho u ita uri u 
khaulwa ha muḓagasi nga u 
sielisana zwi fheliswe.

Musi maga e ra a dzhia 
a tshi ḓo ita uri ri vhe na 
muḓagasi tshifhinga tshoṱhe 
u sa ḓuriho tshifhingani 
tshi ḓaho, ri khou dovha ra 
sedza kha uri ndi maga a 
fhio a u engedzedza ane ra 
nga a dzhia zwino u itela 
uri ri swikelele tshipikwa 
tshashu nga u ṱavhanya.

Hu si kale ri ḓo fhedza 
mushumo wo dodombe- 
dzwaho na vhukwamani 
zwi ṱoḓeaho u khunyeledza 
maga aya maṅwe. Hu si 
kale ri ḓo ḓivhadza tshigwa- 
da tsho katelaho zwoṱhe 
tsha mishumo u itela u 
swikela mvelaphanḓa i 
ṱavhanyaho ya u lwa na u 
khaulwa ha muḓagasi nga u 
sielisana. 

A hu na thandululo dzi 
leluwaho kha thaidzo yashu 
ya muḓagasi. Fhedzi ro 
ḓikumedzela na u ḓiimisela 
u tandula masia oṱhe na u 
shumisa tshikhala tshiṅwe 
na tshiṅwe u khwaṱhisedza 
uri ri bveledze muḓagasi 
wo linganaho u swikelela 
ṱhoḓea dza shango.  v


